
Za sve što radimo 
trebamo imati 
motivaciju
Za sve što radimo trebamo imati 
motivaciju. Jedan od izvora motivacije 
je pobjeda na takmičenju. Takmičenja 
koja su popraćena najvećim 
ovacijama i visokom atmosferom su 
sportska takmičenja, kada gledaoci 
navijaju za svoje favorite i pomno 
ih prate u svakoj utakmici, što 
takmičarima daje podršku. Ono što 
se, nažalost, često desi jeste da se 
očekuju visoki rezultati, a ustvari 
dođe do neočekivanog, kada pobjede 
oni kojima se ne nadamo. Ove 
godine Gimnazijada nam je počela 
suncem a završila se kišom, shvatili 
to bukvalno ili prema rezultatima 
naše škole. Naravno, mi smo 
ponosni na našu školu, ali i dalje, 
da bismo težili ka pobjedi, moramo 
se što više truditi da tok takmičenja 
ne opada, nego da poprimi uspon. 
Navijači se toliko užive u takmičenje 
da se ponašaju kao da su igrači.
Ono što je specifično za učenike 
Prve je da imaju vatrene navijače i 
pobjeda naših odbojkaša je pobjeda 

svih nas, te se svaki put čuje bar jednom 
naš moto: „Prva je prva, ostale su druge“.

Arnela Tumbul, IVb

Uvodnik

Otvaranje 

Gimnazijade

Otvorenje Gimnazijade 
desilo se 13.10.2010, u 
10.00 sati, na Metalcu. 

U okviru Gimnazijade 
predstavilo se 9 sarajevskih 
gimnazija i MSŠ ‘’Enver 
Pozderović’’ iz Goražda. Za 
Gimnazijadu su uslijedile sve 
same riječi hvale. Direktor koji 
je predvodio školu iz Goražda 
je istakao da je Gimnazijada 
sportski ali i društveni 
događaj, također rekao je da 
je Gimnazijada svake godine 
kvalitetnija i sve više posjećena. 

Što se tiče finansiranja Gimnazijade rekao je da je upućen u sadašnje stanje, 
ali se nada boljem sljedeće godine.  Na dan, 14.10.2010. god., vrijeme nije 
bilo pogodno, pa su se sportske aktivnosti neometano nastavile u prostorijama 
Prve gimnazije, Katoličkog školskog centra i OŠ ‘’Musa Ćazim Ćatić’’. 

Šahovski turnir je održan istog dana, 
14.10.2010. god., u prostorijama 
Šahovskog kluba “Bosna”. Učesnici su 
dali svoj maksimum, a prvo mjesto 
zauzela je Druga gimnazija. Jedan 
od pobjednika, Almir Garić, izjavio je 
da je zadovoljan kako svojim, tako i 
nastupom drugog člana ekipe. Važno 
je istaknuti da smo ove godine prvi 
put imali i jednu takmičarku. To je bila 
Arnela Kamerić koja pohađa I f razred 
Prve gimnazije. Turniri su uspješno 
završeni, bez ikakvih incidenata. 
Ovim putem još jednom čestitamo 
učesnicima, te se zahvaljujemo 
upravi Šahovskog kluba “Bosna” 
što su nam ustupili svoje prostorije.

Aida Krupalija i Sadžida Hadžić, IIf

Otvaranje Gimnazijade

O GIMNAZIJADI ...
Pitanja :

 1. Šta mislite o organizaciji ovogodišnje 
GIMNAZIJADE?

2. Vaša očekivanja (od ekipa)

3. Šta mislite zbog čega nadležni nisu izdvojili sredstva 
za organizaciju GIMNAZIJADE?

Azra Maslo – učenica iz Goražda

Naida Šahbaz 
–bivša učenica Prve 
gimnazije

1. Mislim da su prošle Gimnazijade bile 
puno bolje organizovane nego ova.

2. Pa, od košarkaša očekujem mnogo! Ništa 
drugo nego pobjedu, ako ne, onda neko od prva 
tri mjesta. A od ostalih ekipa ne baš mnogo.

3. Zato što je sama država „takva“, i to 
je posljedica takvog stanja da vlasti ne 
izdvajaju nikakva sredstva za kulturu i sport.

1. Organizacija je na nivou. Mislim da 
je ove godine puno bolja organizacija.

2. Od svoje ekipe očekujem da 
odbranimo prošlogodišnju titulu.

3. Zato što svi hoće da u svoje 
„džepove više novca stave“, a ne 
ulažu nikako u sport i obrazovanje.

Šta učenici kažu o Gimnazijadi?....

... igra, zabava, 	
	 	 	 	 	 druženje... 
GIMNAZIJADA 2010

Lamija Hodžić  – 
učenica Prve gimnazije, III e

1. Mislim da je organizacija bolja 
nego ikada! Posebno mi se sviđa 
izbor ovogodišnjih hostesa (smijeh...)

2. Očekujem da ćemo biti u svim 
sportovima prvi, ako ne, onda 
neki dobar rezultat i FAIR PLAY.

3. Isključivo zato što se ministarstva 
ne žele angažovati za boljitak učenika.

Mozaik

Bili smo sa...
Besalet Kazazović, prof. Fakulteta 
sporta

Zlatko Vukmirović, roditelj

Polet:
Kako mlade stimulisati da se bave sportom?
Besalet Kazazović:
Mediji imaju veliki uticaj za stimulaciju mladih. Potrebna 
je promocija, jedan od načina je i pomoću manifestacija 
kao što je Gimnazijada. Profesori u školama treba da 
inspirišu djecu da se bave sportom što više. Sport je 
odlična preventiva za mlade ljude. Sportom mladi stvaraju 
jedan imidž. Za sportistu je nepojmljivo da ne pazi na svoje 
zdravlje, ponašanje i slično.

Polet:
Da li ste znali da ovogodišnju, desetu po redu, Gimnazijadu 
nije finansirao Grad Sarajevo već sama škola i Vijeće 
roditelja?
Besalet Kazazović:
Da, upoznat sam s tim. Nažalost, takvo što se ne bi trebalo 
dešavati. Ova manifestacija je postala tradicionalni događaj 
i Grad Sarajevo bi trebao više paziti kako raspoređuje novac. 
Ovakav događaj tradicionalno bi oni trebali finansirati.

Polet:
Šta mislite, onda, gdje je otišao sav taj novac koji smo 
prošle godine imali na raspolaganju, a sad nije tu?
Besalet Kazazović:
Pošto je ovo bila izborna godina, većina sredstava je išla 
strankama za njihovu promociju i marketing.

Polet: 
Šta biste poručili mladima?
Besalet Kazazović:
Uvijek sam govorio da najbolja djeca idu u gimnazije. 
Mladim poručujem da se posvete sportu jer sad ima 
registrovan 201 sport kojim se možemo baviti i takmičiti, 
pa valjda svi možemo naći barem jedan sport koji će nam 
dobro ići.

Polet:
Ove godine roditelji su bili ti koji su omogućili finansiranje 
Gimnazijade 2010, a ne Grad Sarajevo. Šta mislite o 
tome?
Zlatko Vukmirović:
Mislim da Grad treba da pronađe sredstva za ovakve stvari. 
Ne samo za Gimnazijadu nego i za druge manifestacije koje 
povezuju srednjoškolske obrazovne ustanove. Prije svega u 
gradu, ali i šire, i mislim da treba i Savjet roditelja da učini 
nešto više. Da vrši stalni pritisak prema Gradu.

Polet:
Da li smatrate da je izdvojeni novac za ovakav sportski 
događaj pametno investiran?
Zlatko Vukmirović:
Apsolutno! Svaki novac koji se izdvoji za ovakvu stvar je 
vrlo koristan i vrlo pametan samo je pitanje ko ga izdvaja. 
Znači, treba insistirati da to izdvaja Grad, a ne roditelji.

Polet:
Da li biste podržali akciju skupljanja prihoda za održavanje 
ovakvih manifestacija kroz razne vrste akcija?
Zlatko Vukmirović:
Naravno, ukoliko Grad ne može.

Polet:
Gimnazijada je tek počela. Da li ste zadovoljni ovim 
otvaranjem?
Zlatko Vukmirović:
Otvaranjem sam jako zadovoljan. Izgleda mi jako lijepo i 
drago mi je da vidim puno mladih tu i to je sve nešto što 
mlade drži na jednoj drugoj strani od ulice i loših stvari.

Polet:
Šta mladu osobu može stimulirati da se bavi sportom?
Zlatko Vukmirović:
Sistem njegovanja sporta kao aktivnosti. To je mnogo više 
iznad jedne škole. Društvo treba malo više da cijeni sport, 
ulaže u sport i da propagira sport kao zdravu aktivnost.

Berina Čoko, II-f
Aida Krupalija, II-f

Roditelji o Gimnazijadi...

Kemal Alispahić, trener

Ibrahim Spahić, roditelj

Polet:
Šta vas je dovelo ove godine na 
Gimnazijadu?
Kemal Alispahić:
Došao sam da podržim kćerku.

Polet:
Da li je atmosfera na Gimnazijadi 
ista kao i ranije?
Kemal Alispahić:
Da, atmosfera je ista. Još uvijek 
vlada velika zainteresovanost, 
vidim dosta omladine ovdje. Jedino 

što ne bih volio da je isto jeste igralište. Beton je počeo da 
puca i to bi trebalo obnoviti.

Polet:
Da li znate kako je finansirana ovogodišnja Gimnazijada?
Kemal Alispahić:
Obaviješten sam o finansijskoj situaciji. Grad bi se sigurno 
trebao više uključiti u ovu manifestaciju jer je ipak ovo 
tradicija, nešto što traje dugi niz godina.

Polet:
Da li ste se u mladosti mnogo bavili sportom?
Kemal Alispahić:
Pa ja sam se dosta bavio sportom. Bio sam nogometaš 10 
godina i sad sam kao trener u nogometu, također 10 godina 
profesionalno. Bio sam redovan učesnik svih sportskih 
takmičenja, kako u osnovnoj tako i u srednjoj školi jer znam 
koliki je značaj bavljenja sportom za fizički i mentalni razvoj 
svakog djeteta, tako da apelujem djeci da budu što više u 
sportu.

Polet:
Kako onda mlade stimulisati da se bave sportom?
Kemal Alispahić:
Pa nekad u moje vrijeme je bio masovni sport za sve, kroz 
mjesne zajednice i općine. Danas je toga sve  manje, ali, 
evo, postoje dobri ljudi, poput profesora u gimnazijama, 
koji su pomogli u ovako teškoj situaciji da se organizuju 
ovakva takmičenja. Mislim da sportiste možemo stimulisati 
ako im pružimo adekvatne uslove za rad kao što je, recimo, 
otvaranje velikih dvorana i sportskih centara u kojima mogu 
da se nesmetano bave sportom.

Polet:
Da li ste zadovoljni dosadašnjim tokom Gimnazijade, iako 
je ovo tek prvi dan?
Kemal Alispahić:
Vidim da ima jako talentovanih odbojkašica i odbojkaša. 
Ja ne sumnjam, u Sarajevu je uvijek bilo velikih sportskih 
talenata tako da ne sumnjam da i ovdje ima budućih šampiona 
svijeta.

Polet:
Da li vidite Gimnazijadu kao edukativni ili sportski 
događaj?
Kemal Alispahić:
Pa, generalno, sve je to uključeno. Osim druženja, imamo i 

edukativni karakter. Učenici izmjenjuju iskustva, ne samo 
školska, već i iz drugih oblasti. Naravno da je sport taj koji 
zbližava ljude i da kroz sport jačamo prijateljstva i da taj 
mentalni duh daleko više dolazi do izražaja kod sportista.

Polet:
Šta mislite o Prvoj gimnaziji i propustu koji je Grad učinio 
zanemarivši Gimnazijadu?
Ibrahim Spahić:
 Nažalost, ne samo Grad Sarajevo, već i Kanton i Federalno 
ministarstvo obrazovanja i kulture i Državno civilno 
ministarstvo, svi oni zapravo ne razumiju dobro historiju 
Bosne i Hercegovine. Prva gimnazija je najbolja škola po 
tome što čuva najznačajnije uspomene, a istovremeno odgaja 
najbolje generacije mladih naučnika, stručnjaka i slično, tako 
da je to njihov veliki propust jer ne radi se o nekoj školi koja 
je tek nastala pa da  je 1 godina, a ne 130 godina postojanja, 
trebalo bi poštovati ono što rade mladi. U suštini, u našoj 
zemlji se ne poštuje ni kultura, ni umjetnost, ni sport, a onda 
na taj način ni obrazovanje se dobro ne razumije.

Polet:
Da li smatrate da je novac ove godine pametno investiran 
u ovaj projekt?
Ibrahim Spahić:
Vrlo pametno!

Polet:
 Da li biste podržali neke ideje sakupljanja novca?
Ibrahim Spahić:
Bilo bi dobro to učiniti.

Polet:
Da li se ova manifestacija promijenila u odnosu na prošle 
godine?
Ibrahim Spahić:
Većina toga se promijenila, baš kao što se i vrijeme 
promijenilo.

Polet: 
Da li ste se bavili sportom kao srednjoškolac?
Ibrahim Spahić:
Jesam. Ja sam igrao stoni tenis, trčao sam i volio sam da 
budem golman.

Polet:
 Kako omladinu inspirisati da se bavi sportom?
Ibrahim Spahić:
Najvažnije je da mladi sportisti pokrenu takve stvari. Oni su 
najbolja inspiracija.

Intervju sa pomoćnikom 
direktorice - 
Kenan Novalija

Da li primjećujete da je u organizaciji 
ovogodišnje Gimnazijade došlo do 
određenih promjena u odnosu na prošle 
godine ? Da li možemo govoriti o pozitivnim, 
odnosno negativnim izmjenama?

Da, mi smo ove godine imali određenih 
problema vezanih za organizaciju Gimnazijade. 
Zbog objektivnih razloga nismo od Grada dobili 
finansijsku potporu koju smo dosad dobijali, 
tako da smo morali uložiti dodatni napor da 
bi se ova manifestacija mogla realizirati. Ali, 
s obzirom na okolnosti, smatramo da je ova 
manifestacija tradicija Prve gimnazije te da je 
apsolutno korisna jer okuplja mlade iz cijelog 
grada, tako da smo uložili maksimalan napor, 
gdje smo uz pomoć članova Vijeća roditelja i 
drugih prijatelja škole uspjeli da obezbijedimo 
uslove da se Gimnazijada, možda u nekom 
skromnijem obliku nego ranije, ipak realizuje.

Dakle, ove godine ste bili primorani 
snalaziti se da bi uopće osigurali novac 
za Gimnazijadu?

Da, mi smo se snalazili, kao što vidite, i 
uspješno.

Zaista, upućujem vam sve pohvale. A 
inače, uprava Grada treba finansirati ovaj 
projekt. Znate li možda zbog čega to nije 
slučaj?

Grad je pokrovitelj i on u 
dijelu koji treba obezbijediti 
učestvuje maksimalno, i 
do sad je učestvovao i mi 
odajemo priznanje svim 
manifestacijama Grada, ali 
zbog nekih tehničkih, odnosno 
aktualnih problema u našem 
društvu, ove godine, postoji 
jedna pauza u finansiranju, koja 
će kasnije biti nadoknađena. U 
svakom slučaju, zahvaljujemo 
se glavnom pokrovitelju, a to je 
Grad Sarajevo, i gradonačelniku, 
gospodinu Aliji Behmenu.

Da li je on prisustvovao ove godine?

On je ove godine bio službeno spriječen 
da prisustvuje Gimnazijadi, ali je tu bio 
dogradonačelnik, gospodin koji je otvorio 
Gimnazijadu.

Intervju sa...

Intervju s profesorom 
Oskarom

Voljeli bismo spomenuti aktivnosti profesora Oskara 
Prebanića koji već duži niz godina vodi uspješne sekcije 
(Planinarska, Likovna i Fotografska) u koje je uključen veliki 
broj učenika. Neke od sekcija svake godine  učestvuju u 
pripremama i realizaciji Gimnazijade i smatramo da su bitan 
faktor sveukupne prezentacije naše škole. Sve čestitke 
profesoru i, naravno, članovima sekcija.

Možete li pojasniti odnos naše škole prema 
Gimnazijadi i značaj ove manifestacije 
općenito?

Škola ima najmanje dvostruk odnos prema 
Gimnazijadi, zato što su angažovani sportaši 
i manji broj đaka, a diskriminiran je onaj broj 
učenika koji u ulozi domaćina sjedi na nastavi. 
Moj prijedlog od prije nekoliko godina, koji je 
unesen u zapisnik na jednoj od sjednica, je da 
Gimnazijada bude sportska svetkovina za sve 
nas i da kao domaćini moramo biti oslobođeni 
nastave. To bi bio jedan vid motivacije, ali i 
jedini način da Gimnazijadu svesrdno prihvatimo 
i ponesemo onako kako mislim da trebamo.

Da li vi vidite neke promjene u odnosu 
na ranije godine kada je Gimnazijada u 
pitanju, jer nam je poznato da smo ove 
godine uskraćeni za veliki dio finansijskih 
sredstava?

Nezvanično, postoji želja i vjera da se lobira 
u tom pravcu da Gimnazijadu u potpunosti 
preuzme Grad Sarajevo, što bih ja volio i volio 
bih da se teret Gimnazijade podijeli sa ostalima, 
sa drugim školama, što bi bilo sasvim logično, i, 
naravno, da imamo što više gostiju.

A da li vi znate razlog zbog kog je 
Prva gimnazija svake godine domaćin 
gimnazijade?

To je vezano za priču o historijatu Gimnazijade 
i o sportskom društvu ‘’Pavle Goranin’’ koje je 
djelovalo na ovom prostoru.

Da li je neko od ostalih škola ponudio pomoć 
u finansiranju?

Škole nisu u mogućnosti da pomognu, zato što 

pripadamo budžetu Ministarstva, ono određuje 
sumu, a, s obzirom na situaciju, može se 
zaključiti koliko smo limitirani sa tog aspekta. 
Međutim, mislim da će sveukupno društvo 
imati više sluha za ono što mi radimo ovdje i 
da nas više neće dvojako opterećivati, jer, ruku 
na srce, toliki novac se baca za masu gluposti 
bez ikakvog računa, a vrijednost Gimnazijade je 
očigledno dokazana, gotovo opipljiva.

PLASMAN

STONI TENIS - UČENICE:

1. Gimnazija Obala
2. Peta gimnazija
3. Treća gimnazija

STONI TENIS - UČENICI:

1.	 Druga gimnazija
2.	 Treća gimnazija
3.	 Gimnazija Obala

KOŠARKA UČENICE:

1. KATOLIČKI ŠKOLSKI CENTAR
2. PETA GIMNAZIJA
3. TREĆA GIMNAZIJA

KOŠARKA UČENICI:

1. TREĆA GIMNAZIJA
2. PRVA GIMNAZIJA
3. DRUGA GIMNAZIJA

Medalje su dobili...

PLASMAN ODBOJKA UČENICE:

1. GIMNAZIJA DOBRINJA
2. PETA GIMNAZIJA
3. MSŠ »ENVER 
POZDEROVIĆ«

ODBOJKA UČENICI:

1. DRUGA GIMNAZIJA
2. PRVA GIMNAZIJA
3. PRVA BOŠNJAČKA GIMNAZIJA

ŠAH:

1. DRUGA GIMNAZIJA
2. MSŠ »ENVER POZDEROVIĆ«
3. PRVA GIMNAZIJA
4. PRVA BOŠNJAČKA GIMNAZIJA

UKUPNI POBJEDNIK:

1. DRUGA GIMNAZIJA
2. TREĆA GIMNAZIJA
3. PETA GIMNAZIJA

FAIR PLAY:

GIMNAZIJA OBALA

Medalje su dobili...

Ćao svima !!!

Dočekali smo i ovaj, novi broj POLETA posvećenog 
našem „najbitnijem“ dešavanju u toku školske 
godine tj. famoznoj GIMNAZIJADI, koja se već 
tradicionalno održava već deset godina. Jesen, 
mnogima najljepše doba u godini svojim bojama 
i čarima daje smisao GIMNAZIJADI. Kao učenica 
ove škole želim vam malo bolje približiti ovaj 
nama bitan događaj. 

Bježanje sa časova je bilo često u toku sportskih 
utakmica na METALCU, jer svi su željeli podržati 
naše ekipe, i tu su profesori većinom bili 
tolerantni !!! Svaka čast njima !! 
U tom periodu naša škola je imala poseban, 
neopisiv sjaj kojim je zračila.Konstantno se čula 
graja učenika, osjetio se sportski duh, sklapala 
se nova, možda čak i trajna prijateljstva , i u 
svemu tome svi su jednostavno uživali. Kao i svih 
prethodnih godina , tako i ove na GIMNAZIJADI 
je učestvovalo devet sarajevskih gimnazija i 
MSŠ „ENVER POZDEROVIĆ “ iz Goražda. Svi su 
bili srdačno dočekani i tu su naši učenici pokazali 
lice pravog gimnazijalca. 
„Stara dama“  PRVA GIMNAZIJA se ponosila, 
ponosi i ponosit će se svojim učenicima. Iskreno 
se nadam da ste zadovoljni priloženim člancima 
i da ste uživali u čitanju ovog broja POLETA!!!

ZATVARANJE
Riječi za kraj

Ovogodišnja Gimnazijada je simbol druženja, 
sporta i radosti. Sa iščekivanjem se čekao 
svaki novi dan tog događaja, te naše famozne 
gimnazijade. I tako brzo prođe!!! Takmičenja 
su se odvijala u četiri discipline: košarka, 
odbojka, stoni tenis (mladići i djevojke) i šah 
(pojedinačno). U povodu zatvaranja Desete 
jubilarne gimnazijade imali smo priliku vidjeti 
prigodnu izvedbu latinoameričkih  plesova, a 
potom i proglašenje ovogodišnjih pobjednika. 
Pehari i diplome su uručeni kapitenima svake 
pojedinačne ekipe.
Želimo i možemo vjerovati da ćemo slijedeće 
godine biti bolji i uspješniji!!! Čekamo vas na 
slijedećem druženju, GIMNAZIJADA 2011.

  Aida Begić, IIId

GIMNAZIJADE 	
											           2010.

Riječi za kraj

